Төсөл /ОӨУБЕГ-ын ХЭБГ-ын санал/

ТАМГА, ТЭМДЭГ, БАТАЛГААНЫ
ТЭМДЭГ ХИЙЛГЭХ ҮЙЛ АЖИЛЛАГААНД ХЯНАЛТ ТАВИХ,
ЛАВЛАГАА ОЛГОХ ЖУРМЫН ШИНЭЧИЛСЭН НАЙРУУЛГЫН
ТАНИЛЦУУЛГА


Иргэн, хуулийн этгээдийн тамга, тэмдэг, баталгааны тэмдэг хийлгэх үйл ажиллагаанд хяналт тавих чиг үүргийг өмнө нь Цагдаагийн байгууллага хэрэгжүүлдэг байсан ба Хуулийн этгээдийн улсын бүртгэлийн тухай хуулийн шинэчилсэн найруулга батлагдсанаар буюу 2015 оны 03 дугаар сарын 01-ний өдрөөс улсын бүртгэл хариуцсан төрийн захиргааны байгууллагад уг чиг үүрэг шилжсэн байна. Улмаар 2015 оны жилийн эцсийн байдлаар гэхэд 11371 хуулийн этгээд шинээр үүсэн байгуулагдаж, 9067 иргэн, хуулийн этгээдэд тамга, тэмдэг, баталгааны тэмдгийн хяналтын дугаар олгогджээ. 
Тамга, тэмдэг, баталгааны тэмдэг хийлгэх, ашиглахтай холбогдсон харилцаанд Хууль зүйн сайдын 2015 оны 02 дугаар сарын 27-ны өдрийн А/42 дугаар тушаалаар батлагдсан “Иргэн, хуулийн этгээдийн тамга, тэмдэг, баталгааны тэмдэг хийлгэх үйл ажиллагаанд хяналт тавих, лавлагаа олгох” журам болон Засгийн газрын 2001 оны 41 дүгээр тогтоолоор батлагдсан “Тамга, тэмдэг, баталгааны тэмдэг, хэвлэмэл хуудас хийлгэх, хэрэглэх заавар”-ыг тус тус мөрдөж байна. 
Улсын бүртгэлийн байгууллага нь энэхүү чиг үүргийг хэрэгжүүлэх явцад хууль эрх зүйн хүрээнд нэмж зохицуулах шаардлагатай асуудлууд цөөнгүй тулгамдаж байгаа бөгөөд энэхүү журмын шинэчилсэн найруулгаар тамга, тэмдэг, баталгааны тэмдгийг хийлгэх үйл ажиллагаанд хяналт тавих харилцааг, харин тамга, тэмдэг, баталгааны тэмдэг, хэвлэмэл хуудас хийлгэх, хэрэглэх зааврыг шинэчлэн батлахдаа тамга, тэмдэг, баталгааны тэмдгийн стандарт, хэрэглэх үйл ажиллагааг зохицуулах шаардлагатай байна. 
Тамга, тэмдэгтэй холбоотой бүртгэлийн үйл ажиллагаа хийгдэж байгаа боловч ямар нэгэн үйлчилгээний хөлс, тэмдэгтийн хураамж авдаггүй ба зөвхөн тамга, тэмдэг, баталгааны тэмдгийг хаяж, үрэгдүүлсэн тохиолд Захиргааны хариуцлагын тухай хуулийн дагуу 10000 төгрөгийн торгуулийг цагдаагийн байгууллагаас ногдуулдаг. 
Иймд иргэн, хуулийн этгээдийн хүлээх хариуцлага сул байгаа бөгөөд бүртгэлийн байгууллагаас хяналтын дугаар авсан ч тамга, тэмдгээ захиалж хийлгэдэггүй, хяналтын дугаар бүхий хуудсыг үрэгдүүлж дахин дахин авдаг зэрэг хариуцлагагүй үйлдэл олон гарч байна. Үүний зэрэгцээ тамга, тэмдгийн үйлдвэрүүдтэй хамтран ажиллаж, хяналт, хариуцлагыг сайжруулах, хяналтын дугаар авахад бүрдүүлэх материалыг тодорхой зааж өгснөөр иргэн, хуулийн этгээдийн эрх ашиг хөндөгдөхөөс урьдчилан сэргийлэх зэргээрээ энэхүү журмын шинэчилсэн найруулга ач холбогдолтой.  
Хууль зүйн сайдын ........... оны .........  дугаар тушаалын ........дүгээр хавсралт

 

ТАМГА, ТЭМДЭГ, БАТАЛГААНЫ
ТЭМДЭГ ХИЙЛГЭХ ҮЙЛ АЖИЛЛАГААНД ХЯНАЛТ ТАВИХ,
ЛАВЛАГАА ОЛГОХ ЖУРАМ
Нэг. Нийтлэг үндэслэл
1.1. Энэхүү журмын зорилго нь  иргэн, хуулийн этгээд, хуулийн этгээдийн эрхгүй байгууллагын тамга, тэмдэг, баталгааны тэмдэг хийлгэх үйл ажиллагаанд хяналт тавих, лавлагаа олгохтой холбогдсон  харилцааг  зохицуулахад оршино.
1.2. Иргэн, хуулийн этгээд, хуулийн этгээдийн эрхгүй байгууллагын тамга, тэмдэг, баталгааны тэмдэгт улсын бүртгэлийн асуудал эрхэлсэн төрийн захиргааны байгууллагаас энэхүү журмын 1.3-д заасан харъяаллын дагуу, Хуулийн этгээдийн бүртгэлийн тухай хуульд заасан өргөдөл гаргах эрх бүхий этгээдийн хүсэлтээр хяналтын дугаар олгох болон журамд заасан үндэслэлээр хяналтыг дугаарыг хүчингүй болгосны бүртгэл хөтөлнө.
1.3. Тамга, тэмдэг, баталгааны тэмдгийн хяналтын дугаар /цаашид хяналтын дугаар гэх/ гэдэг нь иргэн, хуулийн этгээдээс  тамга, тэмдэг, баталгааны тэмдэг хийлгэхэд бүртгэлийн байгууллагаас олгодог, дахин давтагдахгүй 10 оронтой тоог хэлнэ. 
1.4. Хяналтын дугаарын эхний 2 орон нь хяналтын дугаар олгосон бүртгэлийн байгууллагын харьяалал, дараагийн 2 орон нь хяналтын дугаар олгосон он, сүүлийн 6 орон нь мэдээллийн сангаас олгосон дугаар байна. 
1.5. Дараах иргэн, хуулийн этгээд, хуулийн этгээдийн эрхгүй этгээдэд тамга, тэмдэг, баталгааны тэмдэг хийлгэхэд хяналтын дугаар олгоно. 
1.5.1. Хуулийн этгээд
1.5.2. Хуулийн этгээдийн эрхгүй этгээд /Хуулийн этгээдийн салбар, төлөөлөгчийн газар, харъяа нэгж, гадаадын хуулийн этгээдийн төлөөлөгчийн газар, байгаль орчны нөхөрлөл, СӨХ/
1.5.3. Тусгай зөвшөөрлийн үндсэн дээр мэргэжлийн үйл ажиллагаа эрхэлж буй иргэд / өмгөөлөгч, нотариат, эмч, үнэлгээчин, төсөвчин, инженер гэх мэт/
1.6. Тамга хийлгэх зөвшөөрлийг Засгийн газрын Хэрэг эрхлэх газар олгох бөгөөд тамганд соёмбо, тухайн байгууллагын нэр, регистер, хяналтын дугаар бичигдэнэ. 
1.7. Хуулийн этгээдийн тэмдэгт оноосон нэр, регистрийн дугаар / хуулийн этгээдийн эрхгүй СӨХ, ойн нөхөрлөл, төсөл хөтөлбөрийн хувьд татварын код/, хэлбэр, хяналтын дугаар бичигдэнэ. 
1.8. Хуулийн этгээдийн харъяаны нэгж, салбар, төлөөлөгчийн газрын тэмдэгт тухайн зохион байгуулалтын нэгжийн нэр, харъяалах дээд байгууллагын нэр болон регистер, хяналтын дугаар  бичигдэнэ.
1.9. Баталгааны тэмдэгт иргэний эцэг /эх/-ийн нэр, өөрийн нэр, регистрийн дугаар, мэргэжлийн үйл ажиллагааны нэр, хяналтын дугаар  бичигдэнэ.
1.10. Хяналтын дугаар олгохтой холбоотой үйлчилгээний хөлсийг Засгийн газрын тогтоолоор батална. 
Хоёр.Тамга, тэмдэг, баталгааны тэмдэг шинээр болон 
дахин хийлгэх үйл ажиллагаа, түүнд хяналт тавих

2.1. Дараах нотлох баримтанд үндэслэн хяналтын дугаар олгоно. 

2.1.1. Шинээр байгуулагдсан хуулийн этгээд, түүний салбар, төлөөлөгчийн газар, гадаадын хуулийн этгээдийн төлөөлөгчийн газрын хувьд улсын бүртгэлийн гэрчилгээ, 

2.1.2. Хуулийн этгээдийн эрхгүй этгээдийн хувьд албан хүсэлт, татварын код бүхий татварын албаны тодорхойлолт, 
2.1.3. Хуулийн этгээдийн харъяа буюу бүтэц дэх нэгжийн хувьд түүнийг харъяалдаг дээд байгууллагын албан хүсэлт болон улсын бүртгэлийн гэрчилгээ, 

2.1.4. Иргэний хувьд хүсэлт, иргэний үнэмлэх /хуулбар/, мэргэжлийн үйл ажиллагаа эрхлэх тусгай зөвшөөрлийн гэрчилгээ /нотариатаар батлуулсан хуулбар/, 

2.1.5. Өөрчлөн байгуулагдсан хуулийн этгээдийн хувьд шинэ бүртгэлийн гэрчилгээ, албан хүсэлт, /хуучин тамга, тэмдгээ хураалгана/  

2.2. Дараах тохиолдолд өмнөх хяналтын дугаарыг хүчингүй болгож, шинээр хяналтын дугаар олгоно.  

2.2.1. Тамга, тэмдэг, баталгааны тэмдэг ашиглалтын шаардлага хангахгүй болсон бол улсын бүртгэлийн гэрчилгээ, албан хүсэлт, хуулийн этгээдийн эрхгүй бол дээд байгууллагын шийдвэр /хуучин тамга, тэмдгээ хураалгана/ -т үндэслэн олгоно.
2.2.2. Тамга, тэмдэг, баталгааны тэмдгээ үрэгдүүлсэн бол өдөр тутмын сонинд зарлуулсан сонингийн эх хувь, хуулийн этгээдийн хувьд бүртгэлийн гэрчилгээ, торгуулийн хуудас буюу шийтгэвэр, 1 үүсгэн байгуулагчтай бол албан хүсэлт, 2 ба түүнээс дээш үүсгэн байгуулагчтай бол үүсгэн байгуулагчид өөрийн биеэр ирэх эсвэл үүсгэн байгуулагчдын гарын үсэг бүхий нотариатаар баталгаажуулсан хурлын шийдвэр, хуулийн этгээдийн эрхгүй бол харъяалах дээд байгууллагын шийдвэрт үндэслэн олгоно.
2.2.3. Хяналтын дугаар олгосноос хойш 20 хоногт багтаан тамга, тэмдэг, баталгааны тэмдгээ хийлгээгүй бол уг дугаарыг бүртгэлийн байгууллагаас хүчингүй болгох ба дахин хяналтын дугаар олгоход торгууль ногдуулна. 
2.2.4. Хяналтын дугаарыг дахин олгосон тохиолдолд өмнө олгогдсон хяналтын дугаарыг хүчингүйд тооцох бөгөөд улсын бүртгэлийн асуудал эрхэлсэн төрийн захиргааны байгууллагын даргын тушаал сар бүрийн 10-ны дотор гарч, бүртгэлийн байгууллагын цахим сайтаар нийтэд мэдээлнэ.  
2.2.5. Хүчингүйд тооцогдсон тамга, тэмдэг, баталгааны тэмдэг олдвол түүнийг дахин хэрэглэхгүй.

2.2.6. Иргэн, хуулийн этгээд болон тамга тэмдгийн үйлдвэрийн буруутай үйл ажиллагаанаас шалтгаалж дахин хяналтын дугаар олгоход тэмдэгтийн хураамж төлнө.

2.3. Хяналтыг дугаар олгох, бүртгэх, хяналт тавих.  

2.3.1. Хяналтын дугаарыг олгохдоо бүртгэлийн журнал хөтлөн, маягтад тэмдэглэн, улсын бүртгэгчийн тэмдэг дарж, баталгаажуулан олгоно.
2.3.2. Хяналтын дугаар бүртгэлийн журналыг улсын бүртгэгч хөтлөх бөгөөд журналын загвар, маягтыг бүртгэлийн асуудал хариуцсан төрийн захиргааны байгууллагын даргын тушаалаар батална. 
2.3.3. Тамга, тэмдэг, баталгааны тэмдгийн үйлдвэрлэгч нь /цаашид үйлдвэрлэгч гэх/ Улсын бүртгэлийн байгууллагаас олгосон хяналтын дугаартай маягт /цаашид маягт гэх/-ын дагуу хяналтын дугаар олгосноос хойш 20 хоногт багтаан захиалга авч болно. 

2.3.4. Үйлдвэрлэгч нь хяналтын дугаарыг үндэслэн стандартын шаардлага хангасан тамга, тэмдэг, баталгааны тэмдэг үйлдвэрлэх бөгөөд дардсыг маягтад баталгаажуулан авч, бүртгэл хөтөлж, сар бүр тайлан гаргана. 
2.3.5. Үйлдвэрлэгчээс үйлдвэрлэсэн тамга, тэмдгийн талаарх тухайн сарын тайландаа хяналтын дугаарын маягтыг хавсарган сар бүрийн 5-ны дотор улсын бүртгэлийн байгууллагад бичгээр болон цахим хэлбэрээр ирүүлнэ. 

2.3.6. Үйлдвэрлэгчээс ирүүлсэн тайланг улсын бүртгэгч хүлээн авч хяналтын дугаар болон бусад мэдээлэлтэй тулган шалгаж, цаасан болон цахим хэлбэрээр архивт хүлээлгэн өгнө. 
2.3.7. Үйлдвэрлэгч нь энэ журмыг зөрчвөл тусгай зөвшөөрлийг түдгэлзүүлэх, хүчингүй болгуулах тухай саналыг холбогдох байгууллагад хүргүүлнэ.
2.3.8. Тамга, тэмдэг, баталгааны тэмдгийн талаарх лавлагааг ажлын 2 өдрийн дотор Хуулийн этгээдийн улсын бүртгэлийн тухай хуулийн 16-д заасан этгээдийн хүсэлтээр олгоно.
2.3.9. Хяналтын дугааргүй гэрчилгээн дээр тамга хийлгэсэн тухай тэмдэглэгээ дарахыг хориглох
Гурав.  Бусад
3.1. Хүчингүй болсон, олдсон, бусад шалтгаанаар ирүүлсэн тамга, тэмдэг, баталгааны тэмдгийг авчирч өгсөн тухайн иргэний бичиг баримтанд үндэслэн хүлээн авч, журналд хөтлөн, хадгалалт, хамгааллын шаардлага хангасан сэйф шүүгээнд хадгална.
3.2. Шүүхийн шийдвэрээр хүчингүй болсон тамга, тэмдэг, баталгааны тэмдгийг холбогдох этгээд шийдвэр гарснаас хойш ажлын 3 хоногт багтаан хураалгана. 
3.3. Тамга, тэмдэг, баталгааны тэмдэг хийлгэх баримт бичиг, тайлан, хураагдсан тамга, тэмдэг, баталгааны тэмдгийг архивт хадгалахтай холбоотой харилцааг Хуулийн этгээдийн хувийн хэрэг хөтлөх журмаар зохицуулна.
3.4. Хуулийн этгээд, хуулийн этгээдийн эрхгүй этгээд татан буугдсан болон улсын бүртгэлээс хасагдсан бол тамга, тэмдэг, баталгааны тэмдгийг хураан авч, хяналтын дугаарыг хүчингүй болгоно.
3.5. Хүчингүй болсон тамга, тэмдэг, баталгааны тэмдгийг Улсын бүртгэлийн асуудал эрхэлсэн төрийн захиргааны байгууллагын даргын тушаалаар баталсан комиссын  саналыг үндэслэн нийслэлд улирал тутам, орон нутагт хагас жил тутамд устгал хийнэ. 
3.6. Тамга, тэмдэг, баталгааны тэмдэгтэй холбоотой маргааныг шүүхээр шийдвэрлүүлнэ. 
